
Janjian

Kaba baraliah tantang itu, baraliah bakeh si Umbuik Mudo,
lah tibo inyo di rumah, lah naiak inyo sakali, bakato si Umbuik Mudo,
“Oi upiak Puti Rambun Ameh, Adiak isikanlah juo baka, denai
ka babaliak mangaji, tinggalah Adiak di rumah.
Sabuah nan pitaruah denai, nan Adiak pacikkan bana, kok
mati si Galang Banyak, mati sapaningga denai, baokkan payuang
panji, baokkan kain ka kapannyo, katokan nan bak nantun ka amainyo,
katokan bahaso pitaruah nan dari denai.”
Manjawab si Rambun Ameh, “Kok itu nan Tuan katokan,
insyaAllah baiaklah itu, denai pacikkan arek-arek, denai pagangkan
taguah-taguah.”
Alah bajalan si Umbuik Mudo, cukuik tigo hari papek, tibo
inyo di surau gurunyo, nan bagala Tuanku Imam Mudo, lah mangaji
si Umbuik Mudo di sanan.
Sapaningga si Umbuik bajalan, lah sakik si Galang Banyak,
labiah dari nan saisuak, banyaklah tawa takanakkan, ubek lah
sapanuah rumah, tawa lah bacawan-cawan, usahkan sakik nan ka
sambuah, batambah labiah hanyo nan jadi.

